
[image: Kwero Nipo me to pa Yecu]
Kwero Nipo me to pa Kricito i lobo Germany






Kit me Cako Lok




WI LUBELE




[image: Magajin me Wi Lubele, No. 2 2016 | Pingo Yecu Odeno Can dok Oto?]


Lapeny: In tika dong iwinyo lok man ma oywek mada-ni?

Ginacoya: Jon 3:16

Mi Wi Lubele: Magajin me Wi Lubele man tito kit ma iromo nongo kwede adwogi maber ki i to pa Yecu.







WI LUBELE (pokke ma i ngeye)


Lapeny: Nen kong lapeny man ki lagam mogo ma dano maro miyone. [Kwan lapeny mukwongo ki lagam ma kiryeyogi.] In itwero gamone nining?

Ginacoya: Mat 4:1-4

Mi Wi Lubele: Kit macalo Larac-ci oloko ki Yecu dok otemme me bite, Larac-ci pe obedo gin mo ma cung pi jami maraco. Gin ango mukene ma Baibul otito i kom Larac? Magajin man tito lok meno.






KARATAC ME LWONGO PI NIPO




[image: Karatac me lwongo pi Nipo me to pa Kricito pi mwaka 2016]


Mi Karatac me Lwongo: Watye ka poko karatac me lwongo pi yub mo ma pire tek adada. [Mi karatac me lwongo bot rwod ot.] I nino dwe 23 me Marci, dano milion mapol i twok lobo ducu gibicokke kacel pi kwero Nipo me to pa Yecu Kricito ki me winyo pwony me Baibul labongo cul mo. Pwony meno bilok i kom kit ma tone konyowa kwede. Karatac me lwongo man nyuto cawa ki kabedo ma yub man bitimme iye. Tim ber ibin ka itwero.







YUB KIT ME CAKO LOK PIRI KENI


Ti ki yo ma kinyuto i labol magi me yubo kit me cako lok piri keni.









Marci 7-13

ESTA 6-10





	  Wer 131 ki Lega



	  Lok me Cakone (Dak. 3 nyo ma pe o)










LONYO MA TYE I LOK PA LUBANGA


	  “Esta Otiyo pi Jehovah ki Jone Labongo Paro Pire Kene”: (Dak. 10)

	Esta 8:3, 4—Kadi bed gin ma bwuro kwo pa Esta onongo pe, ento en oketo kwone ka mading pi laro jo mukene (ia 143 para. 24-25)



	Esta 8:5—Esta oloko ki Akacwero ki diro (w06-E 3/1 11 para 8)



	Esta 8:17—Dano mapol gulokke i dini pa Lujudaya (w06-E 3/1 11 para. 3)







	  Yenyo Lonyo me Cwiny: (Dak. 8)

	Esta 8:1, 2—Lok ma Yakobo otito i kare ma en dong cok to ni Benjamin ‘bipoko lim ma en oyako otyeno’ ocobbe nining? (ia 142, bok)



	Esta 9:10, 15, 16—Kadi bed cik ma kimiyo owacci Lujudaya romo yako jami pa lumerokgi, pingo gin pe gutimo kit meno? (w06-E 3/1 11 para. 4)



	Kwan me Baibul me cabit-ti pwonya ngo i kom Jehovah?



	Lok ma pigi tego ango ma anongo ki i kwanna me Baibul i cabit man ma atwero tic kwede i tic me pwony?







	  Kwano Baibul: Esta 8:1-9 (Dak. 4 nyo ma pe o)










TUTE MATEK I TIC ME PWONY


	  Yub Kit me Cako Lok pi Dwe-ni: (Dak. 15) Pwony ki lapeny. Tuk vidio i kom kit me cako lok, ci wunyam lok ma pigi tego ki iye. I ngeye, wunyam kacel pwony ma wiye tye ni “Dongo Dirowa i Tic me Pwony—Yub Kit me Miyo Magajin.”










KWOWA MACALO LUKRICITAYO


	  Wer 118



	  “Myero Wajol Welewa”: (Dak. 15) Pwony ki lapeny. Kwa lutit kwena wek gutit adwogi maber ma gunongo ki i jolo wele ma gubino pi Nipo mo mukato angec. Wek kipor gin mo mutimme maber.



	  Kwano Baibul Kacel Macalo Kacokke: ia dul 10 para. 12-21, peny me alwoda i pot 91 (Dak. 30)



	  Wiye Wiye me Pwony ma Tin ki me Cabit Manyen (Dak. 3)



	  Wer 147 ki Lega















LONYO MA TYE I LOK PA LUBANGA | ESTA 6-10

Esta Otiyo pi Jehovah ki Jone Labongo Paro Pire Kene




Esta onyuto tekcwiny labongo paro pire kene i kare ma ocung pi Jehovah ki jone


8:3-5, 9

	  Gin ma bwuro kwo pa Esta ki Mordekai onongo dong pe. Ento cik ma Aman omiyo me neko Lujudaya onongo dong tye ka romo but ker-ri ducu



	  Esta dok oketo kwone ka mading aye, kun cito i nyim kabaka doki ma pe kilwonge. I wang-ngi, en okok pi rokke, kun kwayo kabaka me loko cik-ki woko



	  Cik ma kimoko ki nying kabaka me Percia pe onongo kitwero lokone. Pi meno kabaka omiyo twero bot Esta ki Mordekai me moko cik mukene










Jehovah omiyo jone guloyo lweny


8:10-14, 17

	  Kicwalo kwena mukene ma miyo twero bot Lujudaya me lweny wek gugwokke kengi



	  Lungwec ki aguragura gungweco matek i twok lobo kunu, dok Lujudaya guyubbe pi lweny



	  Jo mapol guneno kit ma Lubanga okonyo kwede jone ci gudonyo i dini pa Lujudaya













[image: Esta tye ka neno ka Mordekai tito cik manyen bot karan]






TUTE MATEK I TIC ME PWONY

Dongo Dirowa i Tic mePwony—Yub Kit me Miyo Magajin




[image: Lucaden pa Jehovah gitye ka nyamo lok ma kicoyo i magajin ki laco mo]


GIN MUMIYO PIRE TEK: Kadi bed kit me cako lok ma tye i yub me cokke twero bedo me kony mada, ento obedo mere tam ma kimiyo. In omyero iti ki lok ma megi. Oromo bedo ni itye ki tam mapat me cako lok ma nongo rwatte ki kwo ma kabedowu. Ka tye, ci i nge kwano magajin, nen kong kit me cako lok, ka dok inen vidio ma nyuto kit me cako lok, ka dong iromo tic ki tam ma kimiyo kany me yubo kit me cako lok piri keni maber.





KIT ME TIMONE:


Penye kekeni ni, ‘Tika an amito tic ki kit me cako lok acel ma kimiyo-ni?’

EYO

	  Yub lok mukwongo ma ibiwacone. I nge moto mot, tit tyen lok me limmi i yo macek. (Me labolle: “An abino ka limowu pien . . . ”)



	  Tam lok ma ibiwacone i nge penyo lapeny, i nge kwano ginacoya, ki dong i nge miyo magajin. (Me labolle: Me donyo i ginacoya, iromo wacci, “Lagam i kom lapeny meno nonge i ginacoya man.”)





PE

	  Yer pwony mo ki i magajin ma gudo cwinyi ki ma bigudo cwiny dano me wang ticwu bene



	  Mok tammi i kom lapeny ma tugo cwiny dano ma ibipenyone me cako lok, ento lapeny meno pe myero okel lewic i kom rwod ot. (Me labolle: Lapeny ma katti i pot karatac 2 me magajin.)



	  Yer Ginacoya ma ibikwanone. (Ka ibinyuto magajin me Awake! iromo yero me kwano ginacoya nyo pe, pien magajin man kiyubo pi jo ma gitye ki ngec manok i kom Baibul dok mukene pe gigeno dini.)



	  Yub lok mo macek ma tito kit ma rwod ot binongo kwede adwogi maber ki i kwano pwony man





I YO MAGI DUCU

	  Yub lapeny ma ibigamone ka idok cen ka lim



	  Co piny lok ma twero konyi wek wi pe owil i kom gin ma imito wacone ka idok cen













KWOWA MACALO LUKRICITAYO

Myero Wajol Welewa





I nino dwe 23 me Marci, watye ki gen ni wele milion 12 nyo makato gibibedo tye i Nipo kacel kwedwa. Welewa pud dong gibinongo caden magwar ka lalok binyamo pwony i kom mic me ginkok ma Jehovah omiyo ki mot ma dano binongone i anyim! (Ic 11:6-9; 35:5, 6; 65:21-23; Jon 3:16) Ento, pe lalok keken aye bimiyo caden i nino ma pire tek man. Wan ducu watwero nywako i miyo caden ki jolo welewa ki yomcwiny. (Rom 15:7) Kimiyowa tam mogo piny kany.



[image: Lacaden pa Jehovah acel tye ka jolo welo ma obino pi Kwer me Nipo; Lacaden pa Jehovah mo tye ka nywako Baibulle ki wele ma gubino pi Nipo]


	  Me kaka cito atir i kabedoni kun ibedo ka kuro cakke pa yub, jol wele ki jo ma ticgi okwe woko, bwuny dok imotgi i yo me lirem



	  Kadi bed ibiketo tammi tutwalle i kom luremi ma in ilwongogi, ento bed atera me neno jo mukene ma gubino pien gunongo karatac me lwongo i kare me rwec. Bed kacel ki wele. Nywak Baibul ki buk wer ma megi kacel kwedgi



	  I nge winyo pwony, bed tye me gamo lapenygi. Ka cawa nok pien ni kacokkewu myero owek kabedo pi kacokke mukene, ket yub me limo ngat meno i nge nino mogo manok. Ka pe ingeyo ka ma en bedo iye, ci iromo penye ni: “Amito niang tammi i kom yub ma wabedo kwede-ni. Tika tye yo mo ma atwero kubbe kwedi?”













Marci 14-20

YUBU 1-5





	  Wer 89 ki Lega



	  Lok me Cakone (Dak. 3 nyo ma pe o)










LONYO MA TYE I LOK PA LUBANGA


	  “Yubu Ogwoko Gennene i Kare me Atematema”: (Dak. 10)

	[Tuk vidio ma wiye tye ni Layab Lok i kom Buk pa Yubu.]



	Yubu 1:8-11—Catan okelo pyem i kom tyen lok mumiyo Yubu gwoko gennene (w11 5/1 19-20 para. 6-8; w09-E 4/15 3 para. 3-4)



	Yubu 2:2-5—Catan okelo pyem i kom genne pa dano ducu (w09-E 4/15 4 para. 6)







	  Yenyo Lonyo me Cwiny: (Dak. 8)

	Yubu 1:6; 2:1—Angagi ma kiye ni gucung i nyim Jehovah? (w06-E 3/15 13 ¶6)



	Yubu 4:7, 18, 19—Tam ma pe tye atir ango ma Erifaji otito ki Yubu? (w14 3/1 13 para. 3; w05-E 9/15 26 para. 4-5; w95-E 2/15 27 para. 5-6)



	Kwan me Baibul me cabit-ti pwonya ngo i kom Jehovah?



	Lok ma pigi tego ango ma anongo ki i kwanna me Baibul i cabit man ma atwero tic kwede i tic me pwony?







	  Kwano Baibul: Yubu 4:1-21 (Dak. 4 nyo ma pe o)










TUTE MATEK I TIC ME PWONY


	  Lim me Acel: wp16.2 pokke ma i nyimme. Cib te guti me dok cen ka lim. (Dak. 2 nyo ma pe o)



	  Dok Cen ka Lim: wp16.2 pokke ma i nyimme. Cib te guti me dok cen pi lim mukene. (Dak. 4 nyo ma pe o)



	  Kwano Baibul ki Dano: fg pwony me 2 para. 2-3 (Dak. 6 nyo ma pe o)










KWOWA MACALO LUKRICITAYO


	  Wer 88



	  Cung Matek i Kom Lyeto ma a ki bot Luwoti!: (Dak. 15) Pwony ki lapeny. Cak ki tuko vidio me jw.org ma wiye tye ni Stand Up to Peer Pressure! Cit i jw.org, ci inen i te wi lok me BIBLE TEACHINGS > TEENAGERS.) I nge neno vidio, peny lapeny magi: Lyeto ango ma lutino ginongo i cukul? Gitwero tic ki pwony ma tye i Nia 23:2 nining? Jami angwen ango ma giromo timone wek gucung matek i kom lyeto ma a ki bot luwotgi kun gigwoko gennegi? Kwa bulu mogo wek gutit gin mutimme ma twero jingo dano.



	  Kwano Baibul Kacel Macalo Kacokke: ia dul 11 para. 1-11 (Dak. 30)



	  Wiye Wiye me Pwony ma Tin ki me Cabit Manyen (Dak. 3)



	  Wer 149 ki Lega















LONYO MA TYE I LOK PA LUBANGA | YUBU 1-5

Yubu Ogwoko Gennene i Kare me Atematema







[image: Catan tye ka neno Yubu]


Yubu onongo bedo i lobo Uj i kare ma jo Icrael gitye i opii i Ejipt. Kadi bed Yubu pe Laicrael, en obedo lawor Jehovah ma lagen. En onongo tye ki lutino mapol, lim madwong, dok obedo ngat ma rwomme dit i kabedone. En obedo lami tam ma kiworo dok langol kop ma pe poko kin dano. En onongo konyo lucan. Yubu obedo laco ma lagen.







Yubu onyuto ka maleng ni Jehovah aye Ngat ma pire tek loyo i kwone


1:8-11, 22; 2:2-5

	  Catan oneno gene pa Yubu. En pe okwero ni Yubu obedo lawiny bot Jehovah, ento okelo pyem i kom gin mumiyo Yubu woro Jehovah



	  Catan owaco ni Yubu tiyo pi Jehovah pi rwot ineka keken



	  Me dok i kom pyem pa Catan-ni, Jehovah omiye kare me temo laco ma lagen man. Catan obalo jami ducu ma tye i kwo pa Yubu



	  I kare ma Yubu ogwoko gennene, Catan okelo pyem i kom genne pa dano ducu



	  Yubu pe otimo bal nyo okok i kom Lubanga ni otimo gin marac







[image: Yubu tye ka kumo pi to pa jo me ode]










Marci 21-27

YUBU 6-10





	  Wer 68 ki Lega



	  Lok me Cakone (Dak. 3 nyo ma pe o)










LONYO MA TYE I LOK PA LUBANGA


	  “Yubu Otito pi Cwercwinye”: (Dak. 10)

	Yubu 6:1-3, 9, 10, 26; 7:11, 16—Gin ma dano loko i kare me cwercwiny twero bedo ni pe nyuto gin ma tye i cwinye kikome (w13 8/1 19 para. 7; w13 5/1 25 para. 13)



	Yubu 9:20-22—Yubu otamo marac ni Lubanga pe paro ka emedde ki bedo lagen nyo pe (w15-E 7/1 12 para. 2)



	Yubu 10:12—Kadi bed Yubu owok ki i atematema magwar, en pud owaco jami mabeco i kom Jehovah (w09-E 4/15 7 para. 18; w09-E 4/15 10 para. 13)







	  Yenyo Lonyo me Cwiny: (Dak. 8)

	Yubu 6:14—Yubu onyuto nining ni mar ma pe lokke pire tek? (w10-E 11/15 32 para. 20)



	Yubu 7:9, 10; 10:21—Ka Yubu onongo tye ki gen i kom nicer, ci pingo en owaco lok ma nonge i tyeng magi? (w06-E 3/15 14 para. 11)



	Kwan me Baibul me cabit-ti pwonya ngo i kom Jehovah?



	Lok ma pigi tego ango ma anongo ki i kwanna me Baibul i cabit man ma atwero tic kwede i tic me pwony?







	  Kwano Baibul: Yubu 9:1-21 (Dak. 4 nyo ma pe o)










TUTE MATEK I TIC ME PWONY


	  Lim me Acel: wp16.2 16—Tit pi yub me miyo mot me cente. (Dak. 2 nyo ma pe o)



	  Dok Cen ka Lim: wp16.2 16—Cib te guti me dok cen pi lim mukene. (Dak. 4 nyo ma pe o)



	  Kwano Baibul ki Dano: fg pwony me 2 para. 6-8 (Dak. 6 nyo ma pe o)










KWOWA MACALO LUKRICITAYO


	  Wer 114



	  Ti ki Diro ka Itye ka Kweyo Cwiny Jo Mukene: (Dak. 15) Pwony ki lapeny. Tuk vidio ma luelda guneno cokcok-ki i Cukul me Ticwa me Ker. I ngeye, kwa lwak wek gulok i kom kit ma omege aryo-ni gunyuto kwede lanen maber i cuko cwiny ngat ma tye ka kumo pi to pa danone me amara.



	  Kwano Baibul Kacel Macalo Kacokke: ia dul 11 para. 12-20, peny me alwoda i pot 98 (Dak. 30)



	  Wiye Wiye me Pwony ma Tin ki me Cabit Manyen (Dak. 3)



	  Wer 27 ki Lega















LONYO MA TYE I LOK PA LUBANGA | YUBU 6-10

Yubu Otito pi Cwercwinye







[image: Lurem Yubu adek]


Yubu onongo odoko lacan, lutinone ducu guto woko, dok kome lit adada, ento pud omedde ki bedo lagen. Pi meno, Catan otemo tic ki turcwiny me balo genne pa Yubu. “Lurem” Yubu adek gubino. I acakkine, guporo bedo ki cwercwiny i dye lwak. I ngeye, gubedo piny ki Yubu pi nino abiro ma pe giloko gin mo, kadi wa nyig lok acel me kweyo cwinye. Lok ma guloko i nge meno obedo me koko i kome ki me turo cwinye keken.







Yubu ogwoko gennene bot Jehovah kadi bed owok ki i atematema magwar


6:3; 7:16; 9:20-22; 10:1, 12

	  Arem me cola omiyo Yubu obedo ki neno ma pe opore. En otamo marac ni Lubanga pe paro ka emedde ki bedo lagen nyo pe



	  Turcwiny oumo wang Yubu woko, omiyo en pe otamo i kom tyen lok mukene mumiyo etye ka deno can



	  Kadi bed cwinye otur pi to pa lutinone, Yubu pud oloko ki lureme i kom marre pi Jehovah













[image: Yubu onongo tye ki bur maraco muonyo i kome]




Marci 28–April 3

YUBU 11-15





	  Wer 111 ki Lega



	  Lok me Cakone (Dak. 3 nyo ma pe o)










LONYO MA TYE I LOK PA LUBANGA


	  “Yubu Onongo tye ki Gen me Nicer”: (Dak. 10)

	Yubu 14:1, 2—Yubu oloko i kom kwo pa dano i yo macek kit man (w15 3/1 3; w10-E 5/1 5 para. 2; w08-E 3/1 3 para. 3)



	Yubu 14:13-15a—Yubu onongo ngeyo ni wi Jehovah pe biwil i kome (w15 8/1 5; w14 1/1 6 para. 4; w11 4/1 12 para. 2-4)



	Yubu 14:15b—Jehovah tero luticce ma lugen calo jo ma pigi tek (w15 8/1 7-8 para. 3; w14 6/15 9 para. 12; w11 4/1 12 para. 3-6)







	  Yenyo Lonyo me Cwiny: (Dak. 8)

	Yubu 12:12—Pingo Lukricitayo muti gitwero konyo Lukricitayo ma pud gitino? (g99-E 7/22 11, bok)



	Yubu 15:27, NW.—Ngo ma onongo Erifaji tye ka lok iye i kare ma owaco ni “moo oumo” wang Yubu woko? (it-1-E 802 para. 4)



	Kwan me Baibul me cabit-ti pwonya ngo i kom Jehovah?



	Lok ma pigi tego ango ma anongo ki i kwanna me Baibul i cabit man ma atwero tic kwede i tic me pwony?







	  Kwano Baibul: Yubu 14:1-22 (Dak. 4 nyo ma pe o)










TUTE MATEK I TIC ME PWONY


	  Lim me Acel: fg pwony 13, para. 1. Cib te guti me dok cen ka lim. (Dak. 2 nyo ma pe o)



	  Dok Cen ka Lim: fg pwony 13, para. 2.  Cib te guti me dok cen pi lim mukene. (Dak. 4 nyo ma pe o)



	  Kwano Baibul ki Dano: fg pwony 13 para. 3-4 (Dak. 6 nyo ma pe o)










KWOWA MACALO LUKRICITAYO


	  Wer 134



	  Kop ma mako kacokkewa: (Dak. 5)



	  “Nicer Twere pi Ginkok-ki”: (Dak. 10) Pwony ki lapeny. Dol tere ki tuko vidio ma kinyuto i Gure Madit me Rijon me mwaka 2014 ma wiye onongo tye ni “Ket Cwinyi i Kom Ker pa Lubanga!”



	  Kwano Baibul Kacel Macalo Kacokke: ia dul 12 para. 1-12 (Dak. 30)



	   Wiye Wiye me Pwony ma Tin ki me Cabit Manyen (Dak. 3)



	  Wer 33 ki Lega















LONYO MA TYE I LOK PA LUBANGA | YUBU 11-15

Yubu Onongo tye ki Gen me Nicer




Yubu otito pi niyene i kom kero ma Lubanga tye kwede me cero en


14:7-9, 13-15



[image: Ajut jeituni mutwo tye ka lot ki i lwite]


	  Yubu otiyo ki yat—ma nen calo obedo yat jeituni—macalo lapor me nyuto genne i kom kero pa Lubanga me cerre



	  Lwit yat jeituni jany i te ngom dok konyo yat meno me dongo odoco kadi bed kore dong kitongo woko. Tekke lwit yat meno medde ki bedo madyak ma pe otwo, ci yat-ti bidongo doki



	  Ka kot opoto i nge oro ma obedo lyet, ajut jeituni twero cako dongo odoco kun lot ki i lwite dok “bolo jange calo yat ma pud gipito apita”













KWOWA MACALO LUKRICITAYO

Nicer Twere pi Ginkok-ki



[image: Wadi ki lurem gitye ka kumo i ka nget kitanda pa anyaka muto]






Kwer me Nipo miniwa kare maber me tamo pi mot ma wabinongone i anyim pi ginkok-ki, ma i kine tye iye nicer. Pe obedo yub pa Jehovah ni dano myero guto. Man aye gin mumiyo arem me cola pi to pa ngat ma wamaro bedo lit adada. (1Kor 15:26) Cwiny Yecu ocwer matek adada i kare ma oneno lupwonyene gitye ka kumo pi to pa Lajaro. (Jon 11:33-35) Kit ma Yecu nyuto kit pa Wonne kikome-ni, watwero bedo labongo akalakala mo ni Jehovah bene cwinye cwer me neno ka wakumo pi to pa jowa me amara. (Jon 14:7) Jehovah tye ka kuro ki miti madit kare ma en bicero iye luticce ki i to, dok wan bene omyero wabed ki miti acel-lu.—Yubu 14:14, 15.

Kit ma Jehovah pe obedo Lubanga ma kelo anyobanyoba-ni, watwero moko ni nicer bitimme kore ki kore. (1Kor 14:33, 40) Ma ka bedo ki yub me yik, oromo bedo ni wabibedo ki pati me jolo jo ma gucer. Tika ikwanyo kare me lwodo lok i kom nicer, tutwalle ka itye ka kumo pi to pa dano-ni me amara? (2Kor 4:17, 18) Tika ipwoyo Jehovah pi mic me ginkok ki pi nyuto botwa i Ginacoya ni jo muto gibikwo doki?—Kol 3:15.

	Anga ki i kin luremi ki wadini ma itye ki miti madit me neno doki?



	Jo mene ma gukwo i kare me Baibul ma itye ki miti madit me rwatte ki me lok kwedgi?












1 2 3 4 5 6 7 8












^ ***sn wer 131 Jehovah Larowa***
Wer 131
Jehovah Larowa
(2 Camuel 22:1-8)
1. Jehovah in ibedo Lubanga makwo;
Tic me tekoni dwong i ngom, polo ki nam.
Lub’nga mo pe pyem ki gin ma itimo pe tye mo.
Lukworwa gibitum.
(Chorus)
2. Kadi to olwora dyere, akok boti,
“Jehovah, mi bota teko ki dok tekcwiny.”
Ki i ot me bedoni, in iwinya, “Igwoka;
Ilara, Lub’ngana.”
(Chorus)
3. Dwani bimor ki i polo calo mor kot.
Kom lukworri bimyel; Luticci bilelo.
Ibibedo kit ma n’ngo mitte kwede; jo ducu
Bineno larani.
(CHORUS)
Jehovah laro jo ducu ma lugen.
Luticce biniang ni en twon Got mo madit.
Ki tekcwiny ki niye i Lub’nga, watito dit
Pa Jehovah, En ka larewa dong pak nyinge.
(Nen bene Jab. 18:1, 2; 144:1, 2.)



^ ***ia dul 16 pot 143-144 para. 24-25 En Otiyo ki Ryeko, ki Tekcwiny, ma pe Paro Pire Kene***
24 Gin ma bwuro kwo pa Esta ki Mordekai onongo dong pe, ento daker tika onongo twero bedo ma wiye opye mot? Twero, ka onongo paro pire kene. Ento, cik ma Aman omiyo me neko Lujudaya ducu-ni onongo tye ka romo but ker-ri ducu. Aman onongo obolo kwir nyo gagi, ma kilwongo ni Pur—ma nen calo obedo kit me tyetgi—me ngeyo kare mupore me neko nek-ki. (Esta 9:24-26) Ninone onongo pud odong dwe mapol anyim, ento onongo tye ka bino oyot. Peko-ni tika onongo kitwero gengone?
25 Esta dok oketo kwone ka mading aye, kun cito i nyim kabaka doki ma pe kilwonge. I wang-ngi, en okok pi rokke, kun kwayo cware me loko cik-ki woko. Ento cik ma kimoko ki nying kabaka me Percia pe onongo kitwero lokone. (Dan. 6:12, 15) Pi meno kabaka omiyo twero bot Esta ki Mordekai me moko cik mukene. Kicwalo kwena mukene ma miyo twero bot Lujudaya me lweny me gwokke kengi. Lungwec ki aguragura gungweco matek i twok lobo kunu me tero kwena man maber-ri bot Lujudaya. Gen dok odwogo i cwiny Lujudaya. (Esta 8:3-16) Waromo goyo cal pa Lujudaya i twok ker-ri ma guyubbe ki jami lwenygi pi lweny, ma onongo pe twere labongo cik manyen-ni. Ma pire tek loyo, aye ni tika “Rwot [Jehovah] me mony” onongo bibedo ki jone?—1 Cam. 17:45.



^ ***ia dul 16 pot 142 En Otiyo ki Ryeko, ki Tekcwiny, ma pe Paro Pire Kene***
Lok pa Lanebi ma Ocobbe
I lwenygi pi jo pa Lubanga, Esta ki Mordekai gucobo lok acel pa lanebi me Baibul. I cencwari mapol angec, Jehovah omiyo Yakobo oloko i kom awobine acel ni: “Benjamin en orudi mager, camo lee ma oneko odiko, dok poko lim ma en oyako otyeno.” (Acak. 49:27) I “odiko” nyo i kare ma jo Icrael pud gucako bedo ki kabaka, Kabaka Caulo kacel ki oteka lweny mogo pa jo pa Jehovah gubedo i kin likwayo pa Benjamin. I ‘otyeno’ ma ceng dong opoto, nyo tung i agikki me loc pa kabaka me Icrael, Esta ki Mordekai, ma gin ducu gubedo kaka pa Benjamin, gulwenyo i kom lukwor pa Jehovah. Gin bene gupoko lonyo madwong ata, pien lonyo pa Aman odoko meggi.



^ ***sn wer 118 Wujolle Kekenwu***
Wer 118
Wujolle Kekenwu
(Jo Roma 15:7)
1. Wajolo jo duc mucokke kany tin
Me winyo Lok pa Lubangawa.
En miyo lok me ada botwa duc;
Wajolo lwongone ki pwoc madit mada.
2. Wapwoyo Lub’nga pi omege man,
Gujolowa, guyomo cwinywa.
Myero wamaru jo ma kit magi,
Ki dok wajol jo ma warwatte kwedgi kany.
3. Lwongo pa Lub’nga woto bot jo duc,
Wek jo ma mito, gunong ada.
Rwot ywayowa kun tiyo ki Wode.
Dong wujol luwotwu ma wuyabo cwinywu.
(Nen bene Jon 6:44; Pil. 2:29; Yabo 22:17.)



^ ***ia dul 10 pot 87-91 para. 12-21 En Ocung Matek pi Woro me Ada***
Nyuto Nga ma Obedo Lubanga me Ada
12 Elia omiyo tam me nyuto nga ma obedo Lubanga me ada. Tam mo mayot adada. Lulamdog pa Baal omyero guger keno tyergi ci guket iye gin atyera; ka dong guleg bot lubangagi wek ocwal mac omok iye. En Elia bene myero otim kumeno. En owacci “lubanga ma bidok iye ki cwalo mac, en aye Lubanga ada.” Elia onongo ngeyo maber nga ma obedo Lubanga me ada. Niyene onongo tek adada ma oweko en omiyo kare ki yo ma tye ducu bot luwor Baal. Omiyo kare mukwongo bot lunebi pa Baal. Pi meno guyero twon dyang me atyera ci gucako lega bot Baal.—1 Luker 18:24, 25.
13 Wan pe watye ka kwo i kare ma tango timme iye. Ento, Jehovah peya olokke. Watwero bedo labongo akalakala i kome calo Elia. Me laporre, ka jo mogo gukwero gin ma Baibul pwonyo, pe wabedo ki lworo me weko ni gin kong gucak tito tamgi. Calo Elia, waweko lokke bot Lubanga me ada me tyekone. Watimo meno ki jenge pe i lokwa ento i Lok pa Lubanga ma tye me “tiro kit [tam] pa dano.”—2 Tem. 3:16.
14 Lunebi pa Baal gucano gityergi i wi keno tyer kun gilego bot lubangagi. Gukok ci gukok kun gibako doggi ni “Ai Baal, dokkiwa iye do ya!” Gumedde kumeno pi cawa ki cawa. Baibul wacci, “ento dwan mo pe ma winnye ki ngatti mo ma dokkigi iye bene peke.” I cwiny dye ceng Elia ocako nywarogi, kun cwinyogi ni tic mo nen calo omako Baal matek omiyo pe gamo kokogi, ni gwok ocito woko ka yokke, nyo nino okwalo wange ma mito ngat mo ocoye. Elia owaco bot lutim bwolo-ni ni, “Wudange matek.” Nen kene ni, en onongo neno woro Baal calo gin ma kore pe, dong onongo mito ni jo pa Lubanga gunen tim bwologi ki wanggi.—1 Luker 18:26, 27.
15 Meno otugi weko wi lulamdog pa Baal omito po woko, “gudange matek, kun gingolo komgi kekengi ki pala lucwan ki atero-gu macalo kitgi tye kwede; gungolle nio ka remo komgi ocako cwer kun mol ki i komgi.” Ento weng nono! “Piny oling litik; ngat ma dok iye botgi peke, ki ngat ma paro pigi bene peke.” (1 Luker 18:28, 29) Gin ma tye aye ni, Baal mo onongo peke. Baal onongo gin ma Catan oteto ateta me ywayo dano ki bot Jehovah. Dong lok ada tye ni, yero rwot mapat ki Jehovah kelo cwercwiny ki alano keken.—Kwan Jabuli 25:3; 115:4-8.
Lubanga me Ada Ogamo
16 I wi otyeno abwora, kare pa Elia me tyero tyer oromo. En oyubo keno tyer pa Jehovah ma onongo kiketo woko, ma lumone pa woro me ada aye myero obed ni guketo. En otiyo ki godi 12, gwok me poyo wi jo mapol me kaka 10 pa jo Icrael ni Cik ma kimiyo bot kaki 12 ducu pud tiyo i komgi. Oketo gityer-re ci oweko kionyo pii odyako jami ducu, pii ma gwok kikelo ki i Nam me Mediterranean ma tye cok. En bene oweko kikwinyo bur orumo nget keno tyer ci kipongo ki pii. Kit ma en omiyo kare bot lunebi pa Baal me tiyo ticgi ducu, en bene omiyo kare bot Jehovah—en onongo pe tye ki akalakala mo i kom Lubangane.—1 Luker 18:30-35.
17 I kare ma kityeko timo jami ducu, Elia olego. Lega pa Elia macek ento matut-ti onyuto gin ma en tero calo gin ma pire tek loyo. Mukwongo, en omito ni kinge ni Jehovah, aye “Lubanga i Icrael,” ento pe Baal. Me aryo, en omito ni dano ducu gunge ni en ebedo latic mamwa pa Jehovah; deyo ducu myero ocit bot Lubanga. Me agikki, en onyuto ni en pud eparo pi jone, pien etye ki miti madit ni Jehovah ‘odwok cwinygi i kome.’ (1 Luker 18:36, 37) Kadi bed nok pa niyegi okelo pekki madwong, Elia onongo pud marogi. I legawa bot Lubanga, tika wan bene wanyuto mwolo, par pi nying Lubanga, ki kica pi jo ma mito kony?
18 Ma peya Elia olego, lwak ma tye myero obed ni gubedo ka tam ka ce Jehovah pe obibedo calo Baal ma odoko piny nono. I nge lega, kare obedo pe me bedo ka tam iye. Baibul wacci: “Ci mac oa ki bot Rwot [Jehovah] opoto piny, owango gitum awanga woko ducu liweng, ki yen-gu, ki godi-gu, ki apwa, ka dok owango pii woko ma onongo opongo bur-ri.” (1 Luker 18:38) Lagamme pud dong omako wi dano ya! Dok dano gudok iye ningo?
19 Gin ducu gudange matek ni “Rwot [Jehovah] aye Lubanga; Rwot [Jehovah] aye Lubanga!” (1 Luker 18:39) Olo dong guneno ka ma ada tye iye. Ento, onongo peya gunyuto kit niye mo. I ada, ye ni Jehovah aye Lubanga me ada i nge neno mac ma a ki i polo macalo lagam me lega pe obedo yo ma konyo me nyuto niye. Pi meno Elia omito ni gunyut niyegi gumeddi. En okwayogi me timo gin ma onongo omyero gutim mwaki mapol angec—lubo Cik pa Jehovah. Cik pa Lubanga tito ni lunebi ma lugoba ki luwor cal apaya omyero kinekgi woko. (Nwo. 13:5-9) Lunebi magi pa Baal gubedo lumone muywek pa Lubanga Jehovah, dok gubedo ka nyweno yubbe akaka. Tika onongo porre me timo Kica botgi? Kit kica ango ma gin gunyuto bot lutino ma balgi pe ma guwangogi ma kwo calo gitum awanga bot Baal? (Kwan Carolok 21:13; Jer. 19:5) Tim pa co magi onongo dong okato ka um okuru woko, ma pe pore me timo kica botgi! Dong Elia omiyo twero ni omyero kinekgi woko, ci kikato kwedgi cut.—1 Luker 18:40.
20 Jo ma gikok i kom lok man i kare-ni pe giye kit ma lok man otum kwede i wi Got Karmel. Jo mukene gitamo ni jo ma gitero dini i yo matek ma okato kare giromo tic ki lanen-ni me timo tim gero i kom dini mukene. Racce tye ni, lutim tim gero pi lok me dini gidwong ata i kare-ni. Ento, Elia onongo pe obedo kumeno. En onongo tye ka tic ma ka Jehovah i jwero lutim maraco. Medo i kom meno, Lukricitayo me ada gingeyo ni pe gitwero lubo gin ma Elia otimo-ni ki kwanyo pala lucwan me tic i kom lutim bal. Ma ka meno, gin gilubo cik ma kimiyo ki lupwonnye pa Yecu ma nonge i lok pa Kricito bot Petero ni: “Dwok pala lucwanni kakare i akura; pien jo ducu ma mako pala lucwan, gibinekogi bene ki pala lucwan.” (Mat. 26:52) Jehovah bitic ki Wode me jwero lutim maraco i kare me anyim.
21 Tic madit pa Lukricitayo me ada aye me kwo i yo ma nyuto niyegi. (Jon 3:16) Yo acel ma watwero timo kwede meno aye me lubo lanen pa jo me niye calo Elia. En oworo Jehovah keken ki cwinye ducu dok ocuko cwiny jo mukene me timo gin acel-lu. En onyuto ki tekcwiny goba pa dini ma Catan tiyo kwede me ywayo dano woko ki bot Jehovah. Dok en ogeno ni Jehovah bicobo lok ducu, pe ojenge i kom kerone ki mitine. Elia ocung matek pi woro me ada. Walego ni wan ducu myero walubu lanen me niyene!



^ ***ia dul 10 En Ocung Matek pi Woro me Ada***
LAPENY ME ALWODA . . .
• Ngo ma watwero pwonyone ki bot Elia i kom woro Jehovah keken ki cwinywa ducu?
• Watwero lubo lanen pa Elia nining ka watye ka lok ki jo ma pe giye lok ma Baibul pwonyo?
• Ngo ma watwero pwonyone ki i lega pa Elia i wi Got Karmel?
• I yo ango ma imito lubo kwede lanen me niye pa Elia?






















^ ***sn wer 89 Jehovah Kwayowa ni: “Latinna, Bed Ryek”***
Wer 89
Jehovah Kwayowa ni: “Latinna, Bed Ryek”
(Carolok 27:11)
1. Anyira ki awobe,
mi cwinywu bota.
Lumonena ma
giyeta gibineno.
Kare me buluni
ki dyereni miya;
Nyut bot wi lobo ni
kwoni duc tye pira.
(Chorus)
2. Nong yomcwiny dok wek
tic pira obed mitti,
Kadi iyok tyeni
ipot piny, aili.
Kadi bed nga owangi
nyo pe ogene,
Bed ma cwinyi
okwe mot ni piri tekka.
(CHORUS)
Woda ki nyara me amara,
Bed ryek wek in iyom cwinya.
Dong ti pira ki cwinyi ducu,
Wek ikel bota pak madit.
(Nen bene Nwo. 6:5; Latit. 11:9; Ic. 41:13.)



^ ***w11 5/1 pot 19-20 para. 6-8 Anga Ma Pire Tek Loyo I Kwoni?***
Pyem ma Obedo Tye i Kare pa Yubu
6 Inge Cencwari mapol, Yubu ma obedo laco ma lagen-ni onongo kare me nyutu Anga ma pire tek loyo i kwone. I kare ma Jehovah onyutu bot Catan rekod me gwoko genne pa Yubu, Catan odok iye ni: “Itamo ni Yubu lworo Lubanga nono?” (Kwan Yubu 1:7-10.) Catan pe opyem ni Yubu onongo pe obedo lawiny. Ma ka meno, en okelo akalakala i kom tyen lok ma miyo Yubu tiyo pi Jehovah. En odoto Yubu i yo me ryeko, ni Yubu tiyo pi Lubanga pe pi mar ento pi jami ma en mito ki bot Lubanga. Yubu aye onongo twero nyutu ni adot man obedo goba, dok bene kimiye kare me timone.
7 Jehovah oye ni Catan okel pekki mapol i kom Yubu, ma man bino mukene dok tuc. (Yubu 1:12-19) Yubu odok nining i alokaloka magi ducu mutimme i kwone-ni? Kiwaco botwa ni en “pe obalo, pe owaco ni Lubanga otimo rac.” (Yubu 1:22) Ento Catan pe oling. En bene omedde ni: “Del pi del! Gin ducu ma dano tye kwede en bimiyo pi kwone.” (Yubu 2:4) Catan owacci ka Yubu odeno can, ci Yubu bimoko tamme ni Jehovah pe tye Ngat ma pire tek loyo i kwone.
8 Two mo marac adada obalo del kom Yubu dok dakone bene oketo lyeto i kom ni oyet Lubanga ci oto woko. I ngeye, jo adek ma gubino ka kweyo cwinye i yo me gobagoba guwaco ni en otimo bal. (Yubu 2:  11-13; 8:2-6; 22:2, 3) Ento i can magi ducu, Yubu ogwoko gennene. (Kwan Yubu 2:9, 10.) En onyutu ni Jehovah aye Ngat ma pire tek loyo i kwone kun diyo cwinye. Yubu bene onyutu ni twere bot dano ma tye ki roc me miyo lagam mo olo twal pi adot me goba pa Larac-ci.—Por ki Carolok 27:11.



^ ***w14 3/1 pot 13 para. 3-8 Wan Watwero Bedo ki Yomcwiny Nining?***
71:9; Car. 13:12; Latit. 7:7) Ento bene, Lukricitayo ducu myero gukemme ki lok ada pien cwinywa aye bwolowa dok twero ngolo kop i wiwa kadi bed ni Lubanga cwinye yom i komwa. (Jer. 17:9; 1 Jon 3:20) Larac-ci loko lok goba i kom lutic pa Lubanga. Dok bene jo ma gitamo calo Catan giromo weko wabedo ki tam maraco kit ma Erifaji otimo kwede-ni, ni meno piwa pe tek bot Lubanga. Meno obedo lok goba i kare pa Yubu dok pud bene tye i kareni.—Yubu 4:18, 19.
4 Jehovah onyuto ka maleng i Ginacoya ni en bibedo kacel ki jo ma ‘giwoto i nota me tipo to.’ (Jab. 23:4) Yo acel ma en tiyo kwede me bedo kwedwa aye Lokke. Baibul obedo “tek pa Lubanga, ma turo cel gogo pa lumonewa woko,” ma man kwako tam maraco. (2 Kor. 10:4, 5) Kong dong wanenu kit ma watwero tic kwede ki Baibul me konyowa wek wabed ki yomcwiny. Man twero keli adwogi maber, ki bene ibipwonyo jami ma twero konyi me cuko cwiny jo mukene.
TI KI BAIBUL WEK IBED KI YOMCWINY
5 Lakwena Paulo oloko i kom jami mogo ma gitwero konyowa me bedo ki yomcwiny. En ocuko cwiny kacokke me Korint ni: “Kong wungine kekenwu, wek wunen ka ce wucung matek i niyewu.” (2 Kor. 13:5) ‘Niye’ aye pwony ducu pa Lukricitayo kit ma kinyuto kwede i Baibul. Ka ce lokwa kacel ki ticwa rwatte ki pwony magi, ci man nyuto ni wacung matek ‘i niyewa.’ Ki lok ada, omyero watute me nenone ni watye ka lubo pwony ducu ma i Baibul. Pe myero wayer pwony ma wamito lubone kun wakwero lubo mukene.—Yak. 2:10, 11.
6 I cawa mukene ikwero ngine kekeni, tutwalle ka itamo ni pe ibitwero. Ento, kit ma Jehovah nenowa kwede pire tek loyo kit ma wanenne kwede kekenwa, dok tamme bene tye malo kato tamwa woko. (Ic. 55:8, 9) En pe ngiyo jo ma giwore wek enong tyen lok me pwodogi, ento wek enge kitgi mabeco ki dok ekonygi. Ka itiyo ki Lok pa Lubanga me ngine wek iniang ‘ka ce icung matek i niye,’ ci ibinenne kekeni kit ma Lubanga neni kwede. Man twero konyi me leyo kaka tam mo keken ni konyi pe i wang Lubanga ki lok me cuko cwiny ma i Baibul ni: Piri tek adada i wang Jehovah. Adwogine kiromo porone ki yuyo katen wek dero nyo lero odony i ot.
7 Yo maber me ngine keni aye me bedo ka lwodo lok i kom lanen pa jo mogo ma lugen ma kicoyo lok i komgi i Baibul. Tem poro kwo ma gukato ki iye ki megi nyo kit ma guwinyo kwede ki i cwinygi ki kit ma iwinyo kwede, dok go gin ma onongo ibitimo ka ibedo gin. Kong dong wanenu labol adek ma ginyuto kit ma itwero tic kwede ki Baibul me niang ka ce icung matek ‘i niye’ wek ibed ki yomcwiny.
DATO MA LACAN
8 I ot pa Lubanga ma i Jerucalem, Yecu oneno dato mo ma lacan. Lanen pa dato man konyowa me bedo ki yomcwiny kadi bed pe waromo timo jami



^ ***sn wer 88 Lutino Gubedo Mic pa Lubanga***
Wer 88
Lutino Gubedo Mic pa Lubanga
(Jabuli 127:3-5)
1. Ka laco odoko wego
Dok dako tye ki latin ma mege,
Gin gibedo ki mic, ma nongo
Pe tye megi, megi kengi.
Micgi man a ki bot Jehovah;
En Wang It me kwo ki mar me ada.
En miyo tira bot lunyodo
Me wek gin gulub yo me ryeko.
(Chorus)
2. Lok duc ma Lub’nga ociko
Myero obed i cwinywu kare duc.
Wupwony lutinowu ki lok man;
Gin mic mewu, gin tic mewu.
Wupwonygi ka wuwoto i yo,
Wua malo nyo wutye ka yweyo.
I kare me, anyim gibipo,
Walego ni gin gubed lugen.
(CHORUS)
Dong kityeko miyo mic maleng;
Kwo ma pire tek i cingwu.
Myero dong wubed ki cwiny me pwoc;
Wupwony latin ki cik pa Rwot.
(Nen bene Nwo. 6:6, 7; Ep. 6:4; 1 Tem. 4:16.)



^ ***ia dul 11 pot 92-95 para. 1-11 En Oketo Wange, dok Okuro***
ELIA onongo mito ni eleg kene bot Wonne me polo. Ento lwak dano ma gitye kangete onongo pud guneno lanebi me ada-ni ka lwongo mac ki i polo, dok ngene kene ni jo mapol onongo gitye ki miti me rwot ineka aye. Ma peya Elia oito i wi Got Karmel me lega bot Lubanga Jehovah kakene, gin mo matek onongo tye ma myero en otim. En omyero olok ki Kabaka Akab.
2 Jo aryo-ni onongo gipat mada. Akab, ma oruko ruk me deyo pa kabaka, onongo tamo pire kene, tamme goro, dok ongak woko ki i woro me ada. Elia oruko bongo ma lunebi giruko—bongo ma kite pe tek, gwok nyo laa lee nyo bongo me yer kinaga nyo yer dyel. En obedo ngat ma cwinye tek, ma lagen, dok tye ki niye matek. Nino meno ma onongo dong tye ka tum-mi onyuto kodi nga ma jo aryo-ni gubedo.
3 Ninone pe obedo maber bot Akab ki jo mukene ma giworo Baal. Dini ma Akab ki dakone, Daker Jejebel gunyayo i kaka apar me ker pa Icrael onongo kityeko turo kerone woko. Goba pa Baal onongo kinyuto ka maleng. En lubanga ma pe kwo-ni pe omedo ki moko mac matwal me gamo lega ma lunebine gulego ki kwok matino, kun girubo ki myel, ki ngolo komgi-gu. Baal pe omedo ki gwoko jo 450 magi ma jwerogi obedo ma oporre mada. Ento lubanga me goba-ni opoto i gin acel mukene, dok peko meno onongo dong kicok cobone. Pi mwaki adek, lunebi pa Baal gukwayo lubangagi pi giko two pa piny ma okelo can madit i lobogi, ento kulu, Baal pe omedo ki timone. Ki tungcel, Jehovah onongo cok nyuto ni en Lubanga me ada ki cwalo kot.—1 Luker 16:30–17:1; 18:1-40.
4 Awene kono ma Jehovah onongo bitimo meno? Ngo ma Elia onongo obitimo ka en woto ki kurone? Dok ngo ma watwero pwonyone ki bot laco man me niye? Kong wanenu gin mutimme ka wanyamo lokke.—Kwan 1 Luker 18:41-46.
EN OMEDDE KI LEGA
5 Elia obino bot Akab ci owacci: “Cit dong ka cam ki ka mat, pien dwan kot ma mito cwer dong mor winnye.” Kabaka man ma kite rac-ci tika opwonyo gin mo ki i gin ma otimme i nino meno? Lok ma kicoyo pe tito, ento lok mo ma nyuto ngut, nyo ni en okwayo lanebi-ni ni oleg Jehovah pi kica bene pe. Akab mere “ocito woko ka cam ki ka mat.” (1 Luker 18:41, 42) Elia kono?
6 “Elia ocito malo i wi got Karmel, okulo wiye piny i ngom, orwako wiye i kin conge.” Ento ma Akab ocito mere ka pongo iye ki dek, Elia obedo ki kare me lega bot Wonne me polo. Go kong kit me mwolo ma kitito kany—Go cal pa Elia ma ogungo okulle wa piny kun wiye tye cok ki conge. Elia onongo tye ka timo ngo? Ngene kene. Buk pa Yakobo 5:18, tittiwa ni Elia olego ni two pa piny ogik woko. Nen calo en olego lega ma kit meno i wi Got Karmel.
7 Con kong, Jehovah onongo owacci: “An dong abicwalo kot i lobo.” (1 Luker 18:1) Dong Elia olego pi cobbe pa miti pa Jehovah, kit ma Yecu opwonyo jo ma lube me lega pi gin acel-li mwaki ma romo alip acel lacen.—Mat. 6:9, 10.
8 Lanen pa Elia-ni pwonyowa jami mapol i kom lega. Gin ma obedo dit i tam pa Elia obedo cobbe pa miti pa Lubanga. Ka watye ka lega, wiwa myero opo ni: “Ka walegge gin mo kun walubo gin ma en [Lubanga] mito, ci en winyo legawa.” (1 Jon 5:14) Dong tye ni, omyero wange miti pa Lubanga wek waleg i yo ma rwatte kwede—man nyuto ni omyero waket kwano Baibul obed gin me nino ducu i kwowa. Elia gire onongo mito ni two pa piny-nyi ogik woko, pi peko ma jo tugi onongo gitye ka limone. Cwinye myero obed ni opong ki pwoc i kare ma oneno tango ma Jehovah otimo i nino meno. I yo acel-lu, wan bene wamito ni legawa onyut pwoc ma tye i cwinywa kacel ki parwa pi ber bedo pa jo mukene.—Kwan 2 Jo Korint 1:11; Jo Pilipi 4:6.
Obedo Labongo Akalakala kun Kiyo Piny
9 Elia obedo labongo akalakala ni Jehovah bigiko two pa piny-nyi, ento onongo pe ngeyo awene ma Jehovah bigikone kwede. Dong ngo ma lanebi-ni otimo? Nen gin ma lok ma kicoyo waco: “Owaco bot laticce ni, ‘Cit kong icinen yo tung nam.’ Ka ocito woko oneno, ci owacci, ‘Gin mo pud peke.’ Elia dok owacce ni, ‘Cit doki’, tyen abiro.” (1 Luker 18:43) Lanen pa Elia-ni pwonyowa ki lok aryo. Me acel, lanebi-ni obedo labongo akalakala. Ki dok obedo ngat ma kiyo piny.
10 Kit ma Elia obedo labongo akalakala i cikke pa Jehovah-ni, en oyenyo lanyut ma nyuto ni Jehovah dong cok cwalo kot. Ocwalo laticce malo i wi cere nyo tur me ngiyo te polo pi lanyut mo me kot. Ka laticce odwogo, ci omiye ripot man ma pe mit-ti: “Gin mo pud peke.” Te polo onongo tye maleng, dok pol mo onongo pe malo. Ento tika iniang gin mo mapat mada? Wi opo ni Elia onongo owaco bot Kabaka Akab ni: “Dwan kot ma mito cwer dong mor winnye.” Lanebi-ni onongo twero loko gin ma kuman nining kun pol kot mo pe nen?
11 Elia ongeyo pi cikke pa Jehovah. Macalo lanebi ki lacungo pi Jehovah, en onongo pe tye ki akalakala ni Lubanga bicobo Lokke. Elia pe obedo ki akalakala—ma omiyo en obedo calo onongo dong owinyo dwan kot. Man romo poyo wiwa i kom gin ma Baibul loko i kom Moses: En “ociro matek, macalo en neno Lubanga ma pe nen.” Lubanga tika tye ada kumeno boti? En miniwa tyen lok mapol ma miyo waketo niye ma kit meno i kome ki i kom cikkene.—Ibru 11:1, 27.














^ ***sn wer 68 Lega pa Lapeko***
Wer 68
Lega pa Lapeko
(Jabuli 4:1)
1. Jehovah Rwot, an akok boti ni:
‘Winy Legana.’
Burna tut dok cang mot;
yecca pek obwoya woko.Tam maraco ki tur
cwiny oweka ma agoro.
Ai Lub’nga ma kweyo
cwiny, par pira,
tima kica.
(Chorus)
2. Lokki kweyo cwinya
dok gwoko an ka agoro,
Tye ki lok ma pire tekka
mada ma pe wacce.
Wek abed ki niye ki
gen ma a ki i Lokki.
Pol kare wek ange ni marri
dit kato cwinya.
(CHORUS)
Ila malo, konya me cung.
Ka cwinya gung, jing gen mera.
Ka cwinya cwer, Ageno in.
Jehovah Rwot, mina kero.
(Nen bene Jab. 42:6; 119:28; 2 Kor. 4:16; 1 Jon 3:20.)



^ ***w13 8/1 pot 19 para. 7 Watamu Dok Watug Wunu Cwinywa Kekenwa***
7 I kare ma tye ka coyo waraga bot kacokke me Tecalonika, Paulo owacci: “Wukony jo ma goro.” (Kwan 1 Jo Tecalonika 5:14.) ‘Jo ma cwinygi otur’ gigoro. Carolok 24:10 wacci: “Ka ce ibedo nyap [ma cwinyi otur] i kare ma ayelayela tye, tekoni nongo nok adada.” Ngat ma cwinye otur loko “lok atata.” (Yubu 6:2, 3) Ka ‘watamo’ pi jo ma kit magi, ci omyero wange ni lokgi pe nyuto gin ma tye i cwinygi. Gin ma kit man otimme i kom Rachelle i kare ma cwiny minne otur adada. Rachelle owaco ni: “Tyen mapol mamana onongo waco jami maraco. Pi kare magi ducu, abedo ka poyo wiya kekena i kom anga kikome ma Mamana obedo, en lamar, lakica, dok bene ngat ma cinge yot. Aniang ni jo ma cwinygi otur giwaco jami mapol labongo kong lwodone. Ma dong rac loyo aye ni ngat moni twero loko nyo timo gin mo marac me dwoko ka wang gin mutimme.” Carolok 19:11 wacci: “Dano ma tye ki ryeko maber kiniga pe mako oyot, en bedo ma cwinye tye atir pi cayo bal ma ngat mo otimo i kome.”



^ ***w13 5/1 pot 25 para. 13 Lunyodo, Lutino—Wulok I Yo Me Mar***
13 Lunyodo myero gunyut ryeko kun pe girune ka miyo tamgi oyotoyot. Ki lok ada, pol kare pe yot me lingalinga ka lutinoni guwacci lok mo ma pe oyomo cwinyi. Ento pire tek adada ni myero kong iwiny ki diro ma peya igamo. Kabaka Solomon ocoyo ni: “Myero kong iwiny lok ma nongo peya igamo lok mo; ka pe, ci inyuto mingngi dok inyayo yet i komi.” (Car. 18:13) Ka ibedo ma cwinyi opye, ci ibiwinyo jami mapol dok lutinoni gimedde ki lok. Omyero kong iniang jami ducu kore ki kore ma peya icako miyo kony. Yiru pe duny nono, ka inen ngat moni loko “lok atata,” twero bedo ni nongo cwinye cwer. (Yubu 6:1-3) Macalo lanyodo ma lamar, temme me niang gin ma lutinoni giwacci dok bene lok lok ma cuko cwinygi.



^ ***fg pwony 2 pot 4 Lubanga En Anga?***
Pwony me 2



^ ***sn wer 114 Buk pa Lubanga—Obedo Lonyo***
Wer 114
Buk pa Lubanga—Obedo Lonyo
(Carolok 2:1)
1. Tye buk acel ma pote pol atika,
Kelo kuc ki yomcwiny ki gen bot jo.
Lok ma iye tye ki twon teko madit;
Miyo jo “muto” kwo, dok “yabo wang.”
Buk meno obedo Baibul Maleng.
Lumar Lubanga aye mucoyo,
Kicoyo pi teko pa Rwot Jehovah,
En otiyo ki cwiny mere maleng.
2. Gucoyo lok i kom cwec pa Lubanga,
Kit ma ocweyo lobo ki teke.
Gutito kit ma jo on’ngo pe ki bal
Dok kit ma Paradic orweny kwede.
Guloko i kom malaika acel
Ma opyem ki Lub’nga kun dag locce.
Pyem man okelo bal ki twon can madit,
Rwot cokki dong bikelo loc mere.
3. Kombeddi wakwo i kare me yomcwiny.
Kricto dong tye Rwot me Ker pa Lub’nga.
Man nino ma Jehovah miyo larre
Bot jo ducu ma ye bino bote.
Wanongo kwena me yomcwiny i buk man;
Ma tye ki cam ma myero wan wacam.
Kelo kuc ma jo pe romo kelone;
Dano duc myero gukwan Lonyo man.
(Nen bene 2 Tem. 3:16; 2 Pet. 1:21.)



^ ***ia dul 11 pot 95-98 para. 12-20 En Oketo Wange, dok Okuro***
12 Doki, nen kit ma Elia obedo ma wange twolo kwede. En ocwalo laticce me dok cen, pe kicel nyo kiryo, ento tyen abiro kulu! Waromo goyo cal pa laticce ma ool ki dok cen tyen mapol, ento Elia obedo ki gen pi lanyut mo, dok pe oilo cinge. Motmot, i nge longene me tyen abiro, laticce odwoko ripot ni: “Aneno latin pol mo otinnge ki i nam, tidi rom ki cing dano keken.” Tika itwero goyo cal latic-ci ma oryeyo bade kun tiyo ki opany cinge me nyuto dit pa pol ma tye ka bino ki i te polo i wi Nam Madit? Latic-ci myero obed ni ocayo woko. Ento ki bot Elia, pol-li onongo obedo lanyut madit. En ociko laticce ki lok oyotoyot: “Cit bot Akab, iciwacce ni, ‘Yub gadigadini idok gang wek kot pe ogengi wot!’”—1 Luker 18:44.
13 Dok aye, Elia onyuto lanen madit piwa. Wan bene wakwo i kare ma Lubanga cok bicobo yubbe ma otito. Elia okuro agikki me two pa piny; Lutic pa Lubanga i kare-ni gikuro agikki me lobo man. (1 Jon 2:17) Wang ma Jehovah okelo alokaloka meno, omyero wabed ma wakiyo piny, kit ma Elia otimo kwede-ni. Wod pa Lubanga, Yecu, omiyo tam bot jo ma lube ni: “Wubed ma wangwu twolo, pien pe wungeyo nino ma Rwotwu bibino iye.” (Mat. 24:42) Yecu mono onongo tye ka wacci jo ma lube bibedo i col piny i lok me bino pa agikki? Pe, pien en oloko mada i kom kit ma lobo bibedo kwede ka agikki piny dong tye cok. Wan ducu watwero neno cobbe pa lanyut me “agikki piny.”—Kwan Matayo 24:3-7.
14 But lanyut-ti acel acel miyowa twon caden madit adada. Tika kodi lanyut ma kit meno miyo watiyo tic pa Jehovah ki mit kom pien kare dong odic woko? Latin pol ma onen i te polo-ni omiyo Elia obedo labongo akalakala ni Jehovah obitimo gin mo. Tika jami pe otimme kit ma lanebi-ni otito?
Jehovah Okelo Kwe Cwiny ki Mot
15 Lok ma kicoyo wacciwa ni: “Polo ocako cido woko ki pol oyotoyot twatwal, kun yamo kodo, ci kot ocako cwer madwong. Akab oito gadigadine odok i Jejreel.” (1 Luker 18:45) Jami ocako timme oyotoyot. I kare ma latic pa Elia waco lok pa lanebi-ni bot Akab, pol matidi-ni odoko dwong, ma ocido polo woko licuc. Yamo magwa ocako kodo. Olo dong twal, i nge mwaki adek ki nucu, kot ocwe i lobo Icrael. Ngom ma onongo otwo-ni omato kot. Ma kot odoko dwong, kulu Kicon opong, ci olwoko remo pa lunebi pa Baal ma kinekogi-ni. Jo Icrael ma wigi otang bene gunongo kare me lwoko cilo me woro Baal woko ki i lobogi.
16 Elia obedo ki gen ni kibijwero woro Baal ki i Icrael! Gwok obedo ka tamo kit ma Akab bineno kwede jami ma otimme. Tika Akab bikuno balle ci lokke ki i woro Baal? Jami ma otimme i nino meno omiyo tyen lok madit me lokke. Ngene kene ni, pe watwero ngeyo tam ma Akab obedo ka tamone i cawa meno. Lok ma kicoyo wacciwa keken ni kabaka “oito gadigadine odok i Jejreel.” Mono en opwonyo gin mo? Tika omoko tamme me loko yo me kwone? Jami ma otimme lacen nyuto ni pe. Ento, ninone onongo peya otum bot Akab—nyo bot Elia.
17 Lanebi pa Jehovah ocako cito i yo acel ma Akab okwanyo. Piny-nye onongo dong ocido woko, yone bene dyak dok bor. Ento gin mo mapat dok otimme.
18 “Rwot onongo odiyo Elia ki cinge, omiyo otweyo pyere oringo kwede i nyim Akab nio kwede wa i dog gang me Jejreel.” (1 Luker 18:46) Ngene kene ni, Jehovah “onongo odiyo Elia ki cinge” i yo me tango. Jejreel onongo tye mairo 19, dok Elia pe obedo bulu. Go kong lanebi-ni ma odolo dog bongone mabor-ri malo, kun tweyo i pyere wek tyene obed agonya, ci ongweco kun lubo yo ma odyak—ongweco madwir ma omako dok okato wa gadigadi me ker ma aguragura telo!
19 Meno obedo twon mot madit bot Elia! Nongo kodi kero, teko, ki gupu meno—nyo gwok makato kit kero mo keken ma yam en onongo i kare me bulune—myero obed ni obedo mit mada. Waromo po i kom lok pa lunebi ma loko ni jo ma lugen gibibedo ki yotkom ki kero i lobo me paradic. (Kwan Icaya 35:6; Luka 23:43) Ma Elia tye ka ngwec, en onongo ngeyo ni etye ki cwak pa Wonne, Jehovah, ma en aye Lubanga me ada!
20 Jehovah tye ki miti madit me miyowa mot. Wayelle wunu me nongo motte ki kerowa ducu, pien pire tek adada botwa. Calo Elia, omyero wabed ma wakiyo piny, kun waneno maber gin ma nyuto ni Jehovah cok kelo alokaloka i kare man marac-ci. Calo Elia, watye ki tyen lok ducu me keto genwa i kom cikke pa Jehovah, “Lubanga me ada.”—Jab. 31:5.



^ ***ia dul 11 En Oketo Wange, dok Okuro***
LAPENY ME ALWODA . . .
• Elia olego nining i kare ma tye ka kuro ni Jehovah otim gin mo?
• Elia onyuto genne i kom cikke pa Jehovah nining?
• Elia onyuto lanen ango i kom bedo ma wangwa twolo?
• Ngo ma imito timone wek ilub lanen me niye pa Elia?



^ ***sn wer 27 Cung Tung bot Jehovah!***
Wer 27
Cung Tung bot Jehovah!
(Nia 32:26)
1. Yam con wabange ma cwinywa pe yom,
Mato kikopo me pwony me goba;
Ento cwinywa odoko yom mada
Pi winyo lok me Kerri.
(Chorus)
2. Man dong cwinywa duc yom pi tic pi Rwot,
Coyo nyig me ada i lobo duc,
Wakonyo omegu me kwo maber,
Kun wapako nying Rwotwa.
(Chorus)
3. Pe walworo gin ma Catan timo.
Pien gen tye ni Jehovah konyowa.
Kadi bed gin pol ento wan wanok,
Lubanga en tekowa.
(CHORUS)
Cung tung bot Jehovah;
Bed ki twon yomcwiny.
En gire pe wekki;
Wot i derone.
Tit, tit lok me yom ic
Lok kom kuc ada.
I te loc pa
Yecu Bimedde anyim.
(Nen bene Jab. 94:14; Car. 3:5, 6; Ibru 13:5.)














^ ***sn wer 111 En Bilwongo***
Wer 111
En Bilwongo
(Yubu 14:13-15)
1. Kwo, obedo calo lopwu, nen tin,
Ci rweny woko orwone.
Wan macalo dano warweny oyot,
Kumu, pig wang dong korwa.
Ka dano oto, twero kwo doki?
Winy cikke pa Lubanga:
(Chorus)
2. Lurem Lub’nga, kadi bed gin guto,
Pe kiwekogi woko.
Jo ma gitye i tam pa Lubanga,
Kibicerogi woko.
Wabineno ber pa kwo i yo duc:
Kwo i paradic naka.
(CHORUS)
En bilw’ngo; Luto bigamo.
Gibikwo pi lok doge.
Pire bibedo mitte
Pi tic me cinge gire.
Dong bed ki niye, pe iur,
Lubanga weko wacung.
Dok wabikwo pi naka,
Wan macalo tic cinge.
(Nen bene Jon 6:40; 11:11, 43; Yak. 4:14.)



^ ***w15 3/1 pot 3 Gin Mumiyo Wamito ni Kilarwa***
LOK MA I POK NGEYE | YECU LAROWA—KI I GIN ANGO?
Gin Mumiyo Wamito ni Kilarwa
“Dano ma dako onywalo nino me kwone nok, opong ki ayelayela. En bino calo ature ci ner woko oyot; en rwenyo calo tipo, pe rii nakanaka.”—Yubu 14:1, 2.
Nicakke wacon, dano mapol guleko kit maber kwede me bedo ma komi yot calo kom bulu kun gikwo pi naka. Ento cwercwiny madit ma watye kwede aye ni: Wan wato woko. Lok mamalo ma Yubu owaco mwaki alip adek makato angecci pud tye lok adada i kareni.
Miti me kwo pi naka tye matek adada dok dano ducu gitye kwede. Baibul wacciwa ni Lubanga oketo miti me kwo pi naka i cwinywa kacel ki cwiny me ngeyone. (Latitlok 3:11) Pi meno, tika itamo ni pore pi Lubanga ma lamar me keto i cwinywa miti ma pe watwero cobone? Ka lagammi tye ni pe, nongo igamo kakare. Lok pa Lubanga lwongo to ni lakwor ki bene ocikke ni “gibityeko woko.”—1 Jo Korint 15:26.
Ngene kene ni to obedo lakwor. Ngat ma wiye kwiri wing wing pe ye to. Ka gin marac tye ka bino, olo to wawene, wakanne nyo wangweco woko. Ka komwa lit, watute ki kerowa ducu wek wacang woko. Watimo jami ducu ma twere wek wagwokke ki i jami ma weko komwa bedo lit.
Tika tye tyen lok mo mucwiny ma miyo waye ni lakworwa man ma dong ori tutwal-li gibityekone woko? Ada, tyen lok mucwiny tye. Lacwecwa Lubanga Jehovah, pe ocweyo dano ni myero gukwo pi mwaki manok keken ci guto woko. To onongo pe tye i yubbe i kare ma ocweyo dano. En onongo mito ni dano gukwo pi naka i lobo, dok en bicobo gin ma oyubo.—Icaya 55:11.
Ci dong, to gibityekone nining? Pi mwaki mapol, dano gutemo yo mapat pat me gengo dano wek pe guto ento tutegi-ni pe onyako nyige. I kareni, dano pud gitye ka yenyo yo me gengone. Lucayan guyubo yadi agwera ki mukene mapat pat me cango two mogo. Gin gungiyo i yo matut gin ma tye i nyig kom (cell) jami makwo. I kareni, dano i kabedo mapol gikwo pi mwaki mapol makato i cencwari acel angec. Ento inongo ni peya kijwayo to. Kit ma Baibul waco kwede, dano ducu ‘gibidok i apwa.’—Latitlok 3:20.
Kwena maber tye ni omyero pe wajenge i kom ryeko pa dano ni gin aye gibityeko peko man ma dong ori tutwal-li. Lubanga Jehovah oketo yub ni myero kilarwa nyo kilarwa ki i to, dok ngat ma pire tek i yub man aye Yecu Kricito.



^ ***w15 8/1 pot 5 Gen Mo Tika dok Tye pi Jo Muto?***
LOK MA I POK NGEYE | TIKA TWERE ME—KWO I NGE TO
Gen Mo Tika dok Tye pi Jo Muto?
Jo Muto Mono Gitwero Kwo Doki?
LAGAM MA BAIBUL MIYO: “Kare bibino ma jo ducu ma tye i lyel biwinyo iye dwane [Yecu], ci gibikatti woko.”—Jon 5:28, 29
Pi meno, Yecu owaco ni meno i anyim, i te loc me Ker-ri, Bur Lyel bidong nono. Fernando ma waloko i kome i pwony mukato-ni owaco ni: “Abedo ki ur i kare ma akwano Jon 5:28, 29. Man omiya abedo ki gen kikome dok acako keto tamma i kom jami ma bitimme i anyim.”
I kare macon, Yubu ma ogwoko genne-ni onongo tye ki gen ni meno ka eto Lubanga bicere woko. Yubu openyo ni: “Ka dano dong oto, pud dok bibedo kwo?” Dok en ogamo ki tekcwiny ni: “Akuro nino ma myero gigonya iye [ki i Bur Lyel]. Ka lacen ibilwonga, ci abigamo dogi.”—Yubu 14:14, 15.
Lok me nicer onongo pe obedo gin manyen bot Marita, lamin Lajaro. I kare ma Lajaro oto, Yecu owacce ni: “Omeru bicer.” Marita ogamo doge ni, “Angeyo ni en bicer i cer me nino me agik[ki].” Yecu owacce ni, “An nicer ki kwo; ngat ma ye an, kadi oto, dok bikwo.” (Jon 11:23-25) Yecu ocero Lajaro cutcut! Cer meno ma tye me yomcwiny-nyi miyo wangeyo kit ma nicer madit bibedo kwede i anyim. Go kong ni nicer meno bitimme i wi lobo lung!
Tika jo mogo kibicerogi me  cito i polo?
LAGAM MA BAIBUL MIYO: Lok pa Lubanga waco ni nicer pa Yecu pat ki nicer aboro ma kicoyo pigi i Baibul-li. Jo aboro magi gucer me kwo i lobo kany. Ento madok i kom cer pa Yecu wakwano: “Yecu Kricito . . . tye i kabedo me deyo i nget Lubanga tung acuc.” (1 Petero 3:21, 22) Tika Yecu kene aye ma onongo kibicere me cito i polo? Yecu con onongo kong owaco bot lukwenane ni: “Ka acito, ayubo ki wun kabedo, dok abidwogo ka omowu bota, wek ka ma an abedo iye, wun bene wubed iye.”—Jon 14:3.
Kricito ocito i polo ka ocako yubo kabedo pi lupwonnye mogo. Jo ma kibicerogi me cito i polo-ni welgi tye 144,000. (Niyabo 14:1, 3) Ento, ngo ma jo magi ma gilubo kor Yecu-ni gibitimone kunnu?



^ ***w14 1/1 pot 6 To Pe Giko Jami Ducu!***
onongo tye calo nino, ki dok bur lyel obedo ka yweyo . . . pi jo ma gubedo lugen nio wa i to.”
Pud dong jingo cwinywa me ngeyone ni jo muto gitye ka nino i lyel ento gipe ka deno can. Man miyo wangeyo gin ma timme i komwa ka wato dok weko pe wabedo ki lworo.
“KA DANO DONG OTO, PUD DOK BIBEDO KWO?”
Ento, kadi bed ni wanongo mit pa nino i dyewor, anga ma mito ni enin matwal? Gen ango ma watye kwede ma lubbe ki cer pa jo muto ma gitye ka nino i lyel—kit macalo otimme kwede i kom Lajaro ki nya pa Yairo?
Yubu openyo lapeny acel-li i kare ma en dong cok to. En openyo ni: “Ka dano dong oto, pud dok bibedo kwo?”—Yubu 14:14.
I kare ma Yubu tye ka lok ki Lubanga Won Twer Ducu, en ogamo lapennye kekene kun wacci: “Ka lacen ibilwonga, ci abigamo dogi; pira bibedo mitti mada, pien in aye iketo an.” (Yubu 14:15) Yubu obedo ki gen ni Jehovah tye ka kuro ki miti madit nino ma Ebicero luticce ma lugen. Tika Yubu onongo tye ka geno bwoyo ngor? Pe wacel.
Nicer ma Yecu otimogi-ni moko atir ka maleng ni Lubanga omiyo Yecu twero me kwanyo to woko. Ki lok ada, Baibul waco ni Yecu tye ki “layab me to.” (Niyabo 1:18) Pi meno, Yecu biyabo dog bur lyel kit macalo en owacci kicor kidi woko ki i dog boro lyel pa Lajaro.
Baibul onwoyo teretere cikke man me nicer-ni. Lamalaika ojingo cwiny lanebi Daniel kun wacci: “I agikki me kare meno ibiywe ci ibicung i kabedo ma gipoko boti.” (Daniel 12:13) Yecu owaco bot Lucadukayo, lutela pa Lujudaya ma pe giye i cikke me nicer ni: “Wun wurwenyo, pien pe wungeyo gin ma gicoyo i ginacoya kadi wa teko pa Lubanga bene wukwiya.” (Matayo 22:23, 29) Lakwena Paulo owacci: “Pi niyena i kom Lubanga atye ki gen ni dano gibicer woko, jo ma kitgi atir wa ki jo ma kitgi pe atir.”—Tic pa Lukwena 24:15.
JO MUTO GIBICER AWENE?
Awene ma kibicero iye jo ma kitgi atir ki jo ma kitgi pe atir? Lamalaika owaco bot Daniel ni gibicere “i agikki me kare meno.” Marita bene onongo tye ki niye ni omine bicer, Lajaro “bicer i cer me nino me agikki.”—Jon 11:24.
Baibul waco ni “kare me agikki” obedo kare me loc pa Kricito macalo kabaka me Ker pa Lubanga. Paulo bene ocoyo ni: “Pien en [Kricito] myero obedo ka loc, nio ka Lubanga biketo lukworre ducu piny i te tyene. Lakwor ma gibityeko woko me agikki en aye to.” (1 Jo Korint 15:25, 26) Man aye tyen lok acel ma pire tek mumiyo omyero waleg ni Ker pa Lubanga obin ki dok ni miti pa Lubanga otimme i lobo.
Yubu onongo ngeyo ni Lubanga tye ki miti me cero jo muto. Ka kare meno oromo, gibityeko to woko. Pe tye ngat mo keken ma bipenye kekene ni, ‘To tika giko jami ducu?’



^ ***w11 4/1 pot 12 “Pira Bibedo Mitti Mada”***
Nyikke Cok Bot Lubanga
“Pira Bibedo Mitti Mada”
LIT tutwal ka waneno danowa me amara deno can dok to. Pol kare wakumu pi rwenyo dano ma kit meno. Tye me kwe cwiny me ngeyone ni Lacwecwa, Lubanga Jehovah, niang ni watye ka kumu. Makato meno, en tye ka kuro nino ma myero eti ki tekone me cero jo muto. Nen kong gen ma Yubu oloko iye ma nonge i Yubu 14:13-15.
Tam kong gin ma obedo ka timme. Yubu, laco ma onongo tye ki niye matek atika-ni, okato ki i atematema magwa adada—man kwako rwenyo jamine me kom, to pa lutinone ducu, ki dong two malit atika. Pi can malit ma en obedo iye, en okok bot Lubanga ni: “Kono do ikana i Sheol [bur lyel]!” (Tyeng 13) Yubu oneno bur lyel calo agikki me pekone. Ki i bur lyel kunnu, calo lonyo ma Lubanga okano, en dong pe bideno can kun winyo arem.
Yubu mono onongo bibedo matwal i bur lyel? Yubu onongo tye ki gen ni meno pe bitimme. En omedde ki legane ni: “Kono icikka kare wek ipo pira doki!” Yubu onongo tye ki gen ni bedone i bur lyel-li tye pi kare mo manok dok ni wi Jehovah pe biwil i kome. Yubu oporo kare ma ebibedo iye i bur lyel-li ki ‘kare me wang tic’—kare ma kidiye iye adiya me kurone. Pi kare ma romo mene? En owacci wang ma “gigonya.” (Tyeng 14) Bedo agonya meno te lokke ni gonye ki i bur lyel—cer ki i to!
Pingo Yubu onongo tye ki gen ni ebibedo agonya? Pien en onongo ngeyoni Lacwecwa ma lamar-ri paro pi jo ma Giwore ma guto. Yubu owaco ni: “Ka lacen ibilwonga, ci abigamo dogi; pira bibedo mitti mada, pien in aye iketo an.” (Tyeng 15) Yubu oye ni Lubanga aye ocweyo en. Ngat ma Lami Kwo, ma en aye ocweyo Yubu i i minne-ni, romo cero Yubu kadi bed ni oto.—Yubu 10:8, 9; 31:15.
Lok pa Yubu ni pwonyowa kit ma Jehovah lakica kwede: En tye ki wat macok ki jo ma gimine bote calo Yubu, ma giye ni ecwegi dok eyubgi me doko jo ma emaro. (Icaya 64:8) Jehovah tero jo ma wore calo jo ma pigi tek. Jo ma lugen ma guto pigi ‘mitte mada.’ Laco mo ma okwano matut owacci, nyig lok me leb Ibru ma kitiyo kwede ni “labongo akalakala tye i kin lok ma gitego ma ginyutu par ma ngat moni tye kwede i cwinye.” Ada, pe ni Jehovah wiye po i kom jo ma wore keken ento en bene paro me cerogi.
Cwinywa yom ni i buk pa Yubu—ma tye i kin bukke me Baibul ma kikwongo coyogi-ni—Jehovah oneno ni ber me nyutu yubbe me cero jo muto. En mito ni erib in ki joni me amara ma guto. Man miyo diyowa cwinywa bedo yot. Pingo pe ipwony lok mapol i kom Lubanga man ma lamar-ri ki kit ma iromo yeni en ocweyi wek i dok dano ma ibineno kit ma Yubbe bicobbe kwede?



^ ***w15 8/1 pot 7-8 Gen pi Jo Muto—Itwero Mokone Nining?***
LOK MA I POK NGEYE | TIKA TWERE ME—KWO I NGE TO
Gen pi Jo Muto—Itwero Mokone Nining?
Tika obedo tam me mingo ka waye ni jo muto gibikwo doki? Lakwena Paulo pe otamo kumeno. En ocoyo pi teko pa cwiny maleng ni: “Ka dong genwa i kom Kricito konyowa i kwo me kare-ni keken, ci dong nongo watye marac makato jo ducu. Ento i adane, Kricito dong gicero woko ki i kin jo muto, en tye macalo wi mwaka pa jo muto.” (1 Jo Korint 15:19, 20) Paulo onongo ngeyoni nicer bitimme ada. Gin ma moko ni jo muto kibicerogi aye nicer pa Yecu. (Tic pa Lukwena 17:31) Meno aye gin mumiyo Paulo olwongo Yecu ni “wi mwaka pa jo muto”—en obedo ngat mukwongo ma kicero me kwo pi naka. Ka Yecu aye obedo ngat mukwongo, ci man te lokke ni jo mukene bene kibicerogi.
Man aye tyen lok mukene mumiyo iromo bedo ki gen ni nicer bitimme ada. Jehovah aye Lubanga me ada. “Lubanga . . . pe loko lok goba.” (Tito 1:2) Jehovah peya oloko lok goba mo keken dok bene pe bitimone. Tika en onongo romo ciko pi nicer dok nyuto ni eromo cero dano ka lacen pe cobo cikkene? Meno pe twere!
Pingo Jehovah oketo yub me cero dano i anyim? Pi marre. Yubo openyo: ‘Ka dano dong oto, pud dok bibedo kwo? Ka lacen ibilwonga, ci abigamo dogi; pira bibedo mitti mada, pien in aye iketo an.’ (Yubu 14:14, 15) Yubu onongo ngeyoni Wonne me polo tye ki miti me cere. Lubanga tika dong olokke? “An a Rwot [Jehovah], pe alokke.” (Malaki 3:6) Lubanga pud tye ki miti ni jo muto myero gucer, gubed ma komgi yot dok ki yomcwiny. Meno aye gin ma lanyodo ma lamar mito ka ce latinne oto. Ento, apokapoka madit aye ni Lubanga tye ki teko me cero dano ka mito.—Jabuli 135:6.
Jehovah bimiyo twero bot Wode wek okel yomcwiny bot jo ma gubedo ka koko jogi me amara ma guto. Yecu winyo nining ma lubbe ki cero jo muto? Ma peya Yecu ocero Lajaro, en oneno cwercwiny pa lamin Lajaro kacel ki lureme mumiyo en “okok ki pig wange.” (Jon 11:35) I nino mukene, Yecu orwatte ki dato mo me Nain ma onongo wode acel keken oto. Yecu “kica omake i kome, owacce ni, ‘Wek koko obedi.’” Cutcut en ocero wod pa dato-ni. (Luka 7:13) Pi meno, Yecu cwinye cwer ka dano gikumo dok bene gito. Pud dong cwinye bibedo yom ya ka en ojwayo kumo woko kun miyo dano cwinygi bedo yom i twok lobo lung!
Tika dong in i kumo pi to pa ngat mo? Iromo tamone ni to obedo peko ma pe kiromo cobone. Ento peko man kitwero cobone pien Lubanga bitic ki Wode me cero jo muto. Wi myero opo ni Lubanga mito ni inen kit ma ebicero kwede dano. En mito ni ibed kunnu me jolo joni me amara. Tam kong ni wubigoyo pulan me kwo pi naka kacel labongo weko lawoti!
Lionel, ma waloko i kome con-ni, wiye po ni: “Lacen, apwonyo lok kom nicer. Mukwongo, onongo tek tutwal me ye, dok bene onongo pe ageno ngat ma owacca lok man. Ento aneno ki i Baibul ci aniang ni meno lok ada! Pe atwero dong kuro me neno kwarona ka kicero.”
Tika imito medo ngecci? Lucaden pa Jehovah cwinygi bibedo yom me nyutti ki i Baibul pingo giye labongo akalakala ni nicer bitimme ada i anyim.
[Lok ma tye piny]
Me moko ni Yecu kicero, nen buk me The Bible—God’s Word or Man’s? pot karatac 78-86, ma Lucaden pa Jehovah aye gucoyo.
Nen dul me 7 i buk me Baibul Mono Ada Pwonyo Gin Ango? ma Lucaden pa Jehovah aye gucoyo. Bene tye nonge i www.jw.org.
[Boro buk i pot karatac 8]
To tye peko madit ento Lubanga keken aye bicobo peko man
[Cal ma tye i pot karatac 7]
Yubu owaco bot Lubanga ni: “Pira bibedo mitti mada, pien in aye iketo an.”—Yubu 14:14,15




^ ***w11 4/1 pot 12 “Pira Bibedo Mitti Mada”***
Nyikke Cok Bot Lubanga
“Pira Bibedo Mitti Mada”
LIT tutwal ka waneno danowa me amara deno can dok to. Pol kare wakumu pi rwenyo dano ma kit meno. Tye me kwe cwiny me ngeyone ni Lacwecwa, Lubanga Jehovah, niang ni watye ka kumu. Makato meno, en tye ka kuro nino ma myero eti ki tekone me cero jo muto. Nen kong gen ma Yubu oloko iye ma nonge i Yubu 14:13-15.
Tam kong gin ma obedo ka timme. Yubu, laco ma onongo tye ki niye matek atika-ni, okato ki i atematema magwa adada—man kwako rwenyo jamine me kom, to pa lutinone ducu, ki dong two malit atika. Pi can malit ma en obedo iye, en okok bot Lubanga ni: “Kono do ikana i Sheol [bur lyel]!” (Tyeng 13) Yubu oneno bur lyel calo agikki me pekone. Ki i bur lyel kunnu, calo lonyo ma Lubanga okano, en dong pe bideno can kun winyo arem.
Yubu mono onongo bibedo matwal i bur lyel? Yubu onongo tye ki gen ni meno pe bitimme. En omedde ki legane ni: “Kono icikka kare wek ipo pira doki!” Yubu onongo tye ki gen ni bedone i bur lyel-li tye pi kare mo manok dok ni wi Jehovah pe biwil i kome. Yubu oporo kare ma ebibedo iye i bur lyel-li ki ‘kare me wang tic’—kare ma kidiye iye adiya me kurone. Pi kare ma romo mene? En owacci wang ma “gigonya.” (Tyeng 14) Bedo agonya meno te lokke ni gonye ki i bur lyel—cer ki i to!
Pingo Yubu onongo tye ki gen ni ebibedo agonya? Pien en onongo ngeyoni Lacwecwa ma lamar-ri paro pi jo ma Giwore ma guto. Yubu owaco ni: “Ka lacen ibilwonga, ci abigamo dogi; pira bibedo mitti mada, pien in aye iketo an.” (Tyeng 15) Yubu oye ni Lubanga aye ocweyo en. Ngat ma Lami Kwo, ma en aye ocweyo Yubu i i minne-ni, romo cero Yubu kadi bed ni oto.—Yubu 10:8, 9; 31:15.
Lok pa Yubu ni pwonyowa kit ma Jehovah lakica kwede: En tye ki wat macok ki jo ma gimine bote calo Yubu, ma giye ni ecwegi dok eyubgi me doko jo ma emaro. (Icaya 64:8) Jehovah tero jo ma wore calo jo ma pigi tek. Jo ma lugen ma guto pigi ‘mitte mada.’ Laco mo ma okwano matut owacci, nyig lok me leb Ibru ma kitiyo kwede ni “labongo akalakala tye i kin lok ma gitego ma ginyutu par ma ngat moni tye kwede i cwinye.” Ada, pe ni Jehovah wiye po i kom jo ma wore keken ento en bene paro me cerogi.
Cwinywa yom ni i buk pa Yubu—ma tye i kin bukke me Baibul ma kikwongo coyogi-ni—Jehovah oneno ni ber me nyutu yubbe me cero jo muto. En mito ni erib in ki joni me amara ma guto. Man miyo diyowa cwinywa bedo yot. Pingo pe ipwony lok mapol i kom Lubanga man ma lamar-ri ki kit ma iromo yeni en ocweyi wek i dok dano ma ibineno kit ma Yubbe bicobbe kwede?



^ ***fg pwony 13 pot 26-27 Ngo ma Bitimme i kom Dini?***
Pwony me 13
Ngo ma Bitimme i kom Dini?
 1. Dini ducu tika ber?
I dini ducu pud tye dano mogo ma cwinygi atir. Obedo kwena maber ni Lubanga neno jo magi dok bene paro pigi mada. Ento ki cwercwiny madit, dini dong odoko calo gin tic pa lutim maraco. (2 Jo Korint 4:3, 4; 11:13-15) Ma lubbe ki lok angeya, dini mukene gudonyo wa i tim me tero bom i kin dano, nek lumuku nyo icipan, lweny, ki dong pyedo ki nywaro lutino. Kit tim man pud dong turo cwiny dano ma gitye ki niye i kom Lubanga ya!—Kwan Matayo 24:3-5, 11, 12.
Dini me ada keto deyo i kom Lubanga, ento ki tungcel dini me goba pe yomo cwiny Lubanga. Gipwonyo jami ma pe tye i Baibul, ma i kine tye iye pwony goba i kom Lubanga ki i kom to. Ento Jehovah mito ni dano gunge lok me ada i kome.—Kwan Latitlok 9:5, 10; 1 Temceo 2:3-5.
 2. Ngo ma bitimme i kom dini?
Obedo me yomcwiny me niang ni Lubanga cwinye pe yom i kom dini goba ma giwaco ni gimarre ento kara i ada gimaro lobo pa Catan-ni. (Yakobo 4:4) Lok pa Lubanga lwongo dini goba ducu ni “Babilon Madit.” Babilon obedo boma macon ka ma dini goba ocakke iye i nge Pii Aluka me kare pa Nua. Cokcok-ki, Lubanga bikelo agikki pa dini goba ma gidiyo dok gibwolo dano tutwali-li.—Kwan Niyabo 17:1, 2, 5, 16, 17; 18:8.
Pud tye kwena maber mukene. Wi Jehovah pe owil i kom jo ma cwinygi atir ma guket ata i kin dini goba me lobo ducu. En tye ka coko jo magi kacel kun pwonyogi ki lok me ada.—Kwan Mika 4:2, 5.
 3. Jo ma cwinygi atir-ri myero gutim ngo?
Jehovah paro pi jo ma gimaro lok ada dok gitiyo gin matir. En tye ka cuko cwinygi me weko dini goba woko. Jo ma gimaro Lubanga gitye ki miti me loko kwogi wek guyom cwinye.—Kwan Niyabo 18:4.
I cencwari me acel, i kare ma jo ma cwinygi atir guwinyo kwena maber-ri ki bot lukwena, gujolo ki yomcwiny. Gin gupwonyo yo me kwo manyen ki bot Jehovah, yo me kwo ma kelo yomcwiny ki gen dok weko gibedo ki tyen lok me kwo. Gin gubedo lanen maber pi wan jo me kare man pien gujolo kwena maber-ri ki keto Jehovah bedo mukwongo i kwogi.—Kwan 1 Jo Tecalonika 1:8, 9; 2:13.
Jehovah jolo luworo ma gua ki i dini goba-ni i kin jo me ode. Ka iye lwongo pa Jehovah, ibidoko lareme, ibibedo laworo i kin jo me ot pa Jehovah dok ibinongo kwo ma pe tum.—Kwan Marako 10:29, 30; 2 Jo Korint 6:17, 18.
 4. Lubanga bikelo yomcwiny i lobo ducu nining?
Ngolo kop i kom dini goba ma tye ka bino-ni obedo kwena maber. Biweko dano me lobo ducu giywe ki i dic. Dini goba dong pe bibwolo nyo poko kin dano matwal. Jo ducu ma gitye kwo i kare meno gibiribbe kacel i woro Lubanga acel me ada.—Kwan Niyabo 18:20, 21; 21:3, 4.
Pi ngec mukene, nen dul me 15-16 i buk me Baibul Mono Ada Pwonyo Gin Ango?
[Cal ma tye i pot karatac 26]
[Cal ma tye i pot karatac 27]
Dini me ada tye ka ribo dano kacel

^ ***sn wer 134 Go ni Itye ma Jami Ducu Dong Nyen***
Wer 134
Go ni Itye ma Jami Ducu Dong Nyen
(Niyabo 21:1-5)
1. Go ni itye, go ni atye;
Go ni watye dong i lobo manyen.
Tam kong kit ma Ibibedo
Kwede ki kuc, ki dok agonya.
Lutim bwami bibedo pe;
Loc pa Lub’nga bicobo cikke.
Kare me lobo manyen n’ngo ocakke,
Wabiwero wer me pak ki cwinywa ducu:
(Chorus)
2. Go ni itye, go ni atye;
Dok in inen lobo manyen maca.
Pe tye gin ma wabineno
Nyo winyo ma bimiyo lworo.
Lokke ducu dong ocobbe;
Kemane dong tye kacel ki jo.
En bicero jo ducu mayam guto;
Wabiribo dwanwa kwedgi ki twon yomcwiny:
(CHORUS)
“Jehovah Rwotwa, ticci beco ya!
Jami duc nyen i te loc pa Wodi.
Wabiwero wer ki yomcwiny madit boti;
Woro ki pak ki deyo duc obed boti.”
(Nen bene Jab. 37:10, 11; Ic. 65:17; Jon 5:28; 2 Pet. 3:13.)



^ ***ia dul 12 pot 99-103 para. 1-12 En Onongo Kwe Cwiny i Kom Lubangane***
ELIA ongweco i wi kot kun cido pa piny medde ameda. En onongo odong ki twon bor piny me o i Jejreel, dok pe obedo awobi matidi. Ento ongweco labongo olo, pien “Rwot [Jehovah] onongo odiyo Elia ki cinge.” Teko ma onongo tye ka tic i kome obedo teko ma en peya obedo kwede matwal. Man omiyo en ongweco okato aguragura ma obedo ka telo gadigadi pa Kabaka Akab kulu! —Kwan 1 Luker 18:46.
2 Twon dye gudu-ni odong bote kene. Go kong cal pa Elia ma tye ka ngwec ma kot opwuyo wange woko, kun woto ki lwodo gin ma otimme i nino meno ma obedo pat loyo i kwone. Labongo goba, gin meno obedo twon loyo lweny mo madit pi Jehovah, Lubanga pa Elia, ki pi woro me ada. I ngeye, onongo tye Got Karmel ma yamo kot oumo woko ma pe twero nen, ka ma Jehovah otiyo ki Elia me timo twon tango mo ma omiyo kijwero woro Baal. Lunebi miya ki miya pa Baal kinyuto gobagi ka maleng ci kijwerogi woko. Ci Elia olego ni Jehovah ogik two pa piny ma oloko can i lobogi pi mwaki adek ki nucu. Kot ocwer ci ocwer!—1 Luker 18:18-45.
3 Ma Elia tye ka dyaco ngwec pi mairo 19 me cito i Jejreel, genne myero obed ni obedo lamal. Nen calo en onongo tamo ni alokaloka madit obibedo tye i lok me woro Jehovah. Akab myero olokke! I nge neno gin ma otimme, onongo pe tye gin mo mukene mapat ki weko woro Baal; me diyo dakerre, Jejebel; ki dong giko uno lutic pa Jehovah.
4 Ka gin mo nen calo tye ka wot tung cingwa, ngene kene ni genwa medde. Waromo cako tamo ni kit me kwowa bidoko ber medde ameda, nyo bene ni, pekowa madit loyo dong nongo okato ki mege. Ka Elia otamo kit meno, nongo pe obedo me ur, pien en “yam obedo dano ma kite cal kwedwa.” (Yak. 5:17) Ento ki lok ada, peko pa Elia onongo peya otum. Gin ma tye aye ni, i nge cawa manok keken, lworo onongo obiketo Elia woko, ma nongo cwinye otur ma mito ni twora eto woko. Ngo ma otimme, dok Jehovah okonyo lanebine nining me jingo niyene ki tek cwinye? Kong wanenu.
Jamine Olokke Lawang Dyang
5 I kare ma Akab oo i gang kalle i Jejreel, tika en onyuto ni elokke? Wakwano ni: “Akab otito bot dakerre Jejebel gin ducu ma Elia otiyo, ki kit ma oneko kwede lunebi ducu pa jok Baal ki pala lucwan.” (1 Luker 19:1) Niang ni, i lok pa Akab i kom gin ma otimme i nino meno, en pe oloko i kom Lubanga pa Elia, Jehovah. Akab oneno tango ma otimme i wang me dano dano—“gin ducu ma Elia otiyo.” Nen ka maleng ni, en pe opwonnye me miyo woro bot Lubanga Jehovah. Dong dakone ma latunge ki remo-ni oneno nining?
6 Jejebel okeco me to! En ocwalo kwena man bot Elia ma akemo mito nekone woko: “Ka pe diki . . . atyeko kwoni woko, kit ma ityeko kwede kwo pa lunebina woko-ni, ci lubangana myero guket can i koma kit meno ki makato bene”! (1 Luker 19:2) Man obedo buro kwo pa dano i yo marac adada. Rom ma Jejebel onongo tye ka kwonge ni en aye myero eto ka pe eneko Elia ma nino meno peya okato pi culo kwor pa lunebi pa Baal. Go kong ni kicoyo Elia ki i wang nino i gang welo mo i Jejreel i dyewor ma kot tye ka cwer, ci wa i winyo kwena marac ma lakwena pa daker okelo. En otimo ngo?
Turcwiny ki Lworo Ociro Woko
7 Ka Elia obedo ki tam ni lweny i kom woro lubanga Baal otum woko, ci genne myero obed ni oran atura. Daker Jejebel ogak ki kite ma pe olokke. Luwot Elia mapol ma lugen onongo dong kityeko nekogi woko i te twero pa Daker Jejebel, ento man, nen calo onongo dong oo i kome. Bura pa Jejebel-li omiyo lanebi Elia owinyo nining? Baibul tittiwa ni: “Lworo omako Elia.” Kono Elia gire obedo ka goyo kit nek alany ma Jejebel obineke kwede ya? Ka obedo ka tamo tam ma kit meno, ci pe obedo me ur ni lworo omake. Gin ma otimme aye ni, Elia “oringo woko olaro kwone.”—1 Luker 18:4; 19:3.
8 Elia keken aye pe obedo dano me niye ma lworo omako matek. I nge kare malac, lakwena Petero bene obedo ki peko acel-li. Me laporre, i kare ma Yecu oweko Petero owoto i wi pii me bino Bote, lakwena Petero “oneno yamo tye ka kodo.” Lworo omako ci ocako lwiny woko i pii. (Kwan Matayo 14:30.) Lanen pa Elia ki Petero-ni miyowa pwony ma pire tek. Ka pe wamito ni lworo omakwa, ci omyero pe wawek tamwa obed i kom jami ma keliwa lworo. Omyero waket tamwa i kom ka ma gen ki kerowa a iye.
“Dong Otum!”
9 Pi lworo, Elia ongweco aryec aryec tung piny mairo ma romo 95 wa i Beer-ceba, boma macok ki wang lobo pa jo Juda ki tung piny. Oweko laticce kunu ci odonyo i dye tim kene. Lok ma kicoyo wacci en “owoto wot me nino acel kulu,” man miyo waromo terone ni ocako wot ma ceng tuc, dok nen calo pe owoto wa ki peke mo. Pi turcwiny ma orubbe ki lworo, en okukke ki wot i kor cere ma obedo gweng gweng i wi ceng ma lyet amac. Ma ceng cito ka poto, ma nen olunge makwar, kero pa Elia otum woko. I kare ma ool, obedo i te yat laywe mo ma onongo tye cok ma en twero bedo i tere i twon dye tim-mi.—1 Luker 19:4.
10 Elia olego ma cwinye olabbe woko. Olego ni myero eto woko. Owacci: “An pe aber akato kwarina ducu.” En onongo ngeyo ni kwarine dong gitye apwa ki cogo keken i ngom, ma pe gitwero timo ber mo keken bot ngati mo keken. (Latit. 9:10) Elia otamo ni konye dong pe. Pe obedo me ur ni owaco ni “Dong otum!” Pe omyero emedde ki kwo.
11 Man mono omyero obed me ur botwa me ngeyo ni cwiny dano pa Lubanga romo tur kit man? Pe myero waur. Co ki mon mapol ma lugen kiloko i komgi i Baibul ni cwinygi otur ma onongo gimito ni gito woko—i kingi obedo Labeka, Yakobo, Moses, ki Yubu.—Acak. 25:22; 37:35; Wel 11:13-15; Yubu 14:13.
12 I kare-ni, wakwo i kare ma ‘piny tye marac,’ dong pe obedo me ur ni jo mapol, kadi lutic ma lugen pa Lubanga, cwinygi bene tur i kine mogo. (2 Tem. 3:1) Ka nino mo inongo ni itye ka winyo marac kit meno, ci lub lanen pa Elia: Lok gin ma i cwinyi ducu bot Lubanga. Pien Jehovah obedo “Lubanga ma kweyo cwiny dano.” (Kwan 2 Jo Korint 1:3, 4.) En tika okweyo cwiny Elia?



^ ***sn wer 33 Pe Wulworgi!***
Wer 33
Pe Wulworgi!
(Matayo 10:28)
1. Jona wun wumedde anyim,
Wutit lok me Kwenani.
Pe wulwor jo ma dagwu.
Wek jo ma maro ada
Gunge ni Woda Kricto dong
Oryemo lamone piny,
En cokki bimako Catan,
Gonyo jo ma en uno.
2 Kadi bed lukworwu tye pol,
Kadi gin gingalowu,
Kadi bed gipakowu,
Ki miti me bwolowu.
Wun luticca pe wulworgi,
Nyo aunaunagi,
Abigwoko jo ma lugen
Nio wang ma lweny otum.
(Chorus)
3 Pe wulwor ni abwotowu;
An akwot ki tekowu.
Kadi bed wuto i tim,
An pud abicerowu.
Pe wulwor jo ma neko kom
Ento pe gineko kwo.
Bed lagen wa i agikki;
Abicobo mitiwu!
(CHORUS)
Pe wulworgi wun jo mera,
Kadi bed giburowu.
Abigwoko luticca duc
Macalo kom tong wanga.
(Nen bene Nwo. 32:10; Nek. 4:14; Jab. 59:1; 83:2, 3.)

